
 

 

 

ՓՈՐՁԱԳԻՏԱԿԱՆ ԿԱՐԾԻՔ  

13.09.2019Թ.-ԻՆ ԸՆԴՈՒՆՎԱԾ «ԿՈՌՈՒՊՑԻԱՅԻ ԿԱՆԽԱՐԳԵԼՄԱՆ ՀԱՆՁՆԱԺՈՂՈՎԻ 

ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ 

ՕՐԵՆՔԻ ԵՎ ՀԱԿԱԿՈՌՈՒՊՑԻՈՆ ՔԱՂԱՔԱԿԱՆՈՒԹՅԱՆ ԽՈՐՀՐԴԻ ՎԵՐԱԲԵՐՅԱԼ 

 

2019 թվականի հոկտեմբերի 3-ին ՀՀ կառավարությունը հաստատեց  «Հայաստանի 

Հանրապետության հակակոռուպցիոն ռազմավարությունը և դրա իրականացման 2019-2022 

թվականների միջոցառումների ծրագիրը» (այսուհետ՝ Ռազմավարություն), որի կարևորագույն 

խնդիրներից է համարվում Հայաստանում հակակոռուպցիոն ինստիտուցիոնալ համակարգի 

վերափոխումն ու զարգացումը:  

Կառավարության ծրագրով կոռուպցիայի դեմ պայքարը համարվում է Կառավարության 

գործունեության առաջնահերթություններից մեկը։ Սրան զուգահեռ, Կառավարությունը 

խուսափում է ներդնել կայուն ինստիտուցիոնալ համակարգեր՝ ապակենտրոնացված 

համակարգից կենտրոնացված պայքարի անցնելու նպատակով։ Միևնույն ժամանակ, եթե 

անգամ, Կառավարությունը որդեգրել է ապակենտրոնացված հակակոռուպցիոն 

ինստիտուցիոնալ համակարգ ունենալու քաղաքականություն, ապա առաջարկվող լուծումներով 

քաղաքական իշխանությունը չի երաշխավորում հակակոռուպցիոն համակարգերի 

անկախությունը և ապաքաղաքականացվածությունը։   

Ուշադրության է արժանի  նաև այն հանգամանքը որ, թեև Կառավարության կողմից վերջերս է 

ընդունվել նոր հակակոռուպցիոն ռազմավարությունը, որով, ի թիվս այլնի, ուրվագծվեց նաև 

Հայաստանի հակակոռուպցիոն ինստիտուցիոնալ համակարգի մոդելն ու դրանում ներառված 

մարմինները, այնուամենայնիվ, նախքան Ռազմավարության ընդունումը՝ թե՛ Կառավարության, 

և թե՛ Ազգային ժողովի կողմից որոշակի քայլեր են ձեռնարկվել ինստիտուցիոնալ համակարգի 

մարմինների կազմավորման ուղղությամբ:  

Ստորև անդրադարձ է կատարվել ինստիտուցիոնալ համակարգի մաս կազմող Կոռուպցիայի 

կանխարգելման հանձնաժողովի (այսուհետ նաև՝ Հանձնաժողով) և Հակակոռուպցիոն 

քաղաքականության խորհրդի (այսուհետ նաև՝ Խորհուրդ) գործունեությունը կարգավորող 

օրենսդրական կարգավորումներին, ինչպես նաև դրանց ձևավորման ուղղությամբ 

Կառավարության և Ազգային ժողովի կողմից ձեռնարկված քայլերին՝ ներկայացնելով 

հիմնական զարգացումներն ու դրանից բխող խնդիրները։ 



 

Ա) Կոռուպցիայի կանխարգելման հանձնաժողով 

 

Ազգային ժողովը 13.09.2019թ.-ին երկրորդ ընթերցմամբ և ամբողջությամբ ընդունեց ԱԺ 

նախագահ Արարատ Միրզոյանի՝ պատգամավորական նախաձեռնության կարգով 

ներկայացրած «Կոռուպցիայի կանխարգելման հանձնաժողովի մասին» օրենքում 

փոփոխություններ և լրացումներ կատարելու մասին» ՀՀ օրենքը (այսուհետ՝ Օրենք), որը դեռևս 

25.06.2019թ.-ին առաջին ընթերցմամբ ընդունումից հետո արժանացել էր մասնագիտական 

հանրության, այդ թվում նաև՝ Հայաստանի ՔՀԿ-ների հակակոռուպցիոն կոալիցիայի (այսուհետ՝ 

Կոալիցիա) փաստարկված քննադատությանը1։  

Առաջինից երկրորդ ընթերցումն ընկած ժամանակահատվածում նախագիծը ենթարկվել է 

որոշակի փոփոխության և անկախ այն հանգամանքից, որ Կոալիցիան համապատասխան 

գրություններ էր ներկայացրել ԱԺ նախագահ Արարատ Միրզոյանին՝ հորդորելով հետ կանչել 

օրենքի նախագիծը, այն, առանց էական փոփոխությունների, ներկայացվել էր երկրորդ 

ընթերցման։ Համապատասխան գրություններ էին ներկայացվել նաև ԱԺ բոլոր 

խմբակցությունների ղեկավարներին և միջազգային կառույցներին, քանի որ Կոալիցիան 

համարում էր, որ նախագծով նախատեսված իրավակարգավորումները Հանձնաժողովի 

անդամների ընտրության գործընթացը դարձնում են քաղաքականացված, ոչ անաչառ, ոչ 

մասնագիտացված, ոչ թափանցիկ և վերահսկելի կառավարող քաղաքական իշխանության 

կողմից։ 

Նման կարևորության իրավական ակտի նախագիծը չի ներկայացվել հանրային քննարկման՝ 

ոլորտի հիմնական դերակատարների մասնակցությամբ, ինչպես նաև չի ապահովել օրենքի 

նախագծի մշակման գործընթացում հիմնարար և պարտադիր իրավական գործընթացներ: 

Ավելին, Կոալիցիան առաջարկել էր նախքան երկրորդ ընթերցումը՝ ներկայացնել օրենքի 

նախագծի փորձաքննության արդյունքներն ու հիմնավորումը, հրատապ կարգով նախաձեռնել 

խորհրդարանական լսումներ՝ այն ոլորտի բոլոր դերակատարների մասնակցությամբ 

քննարկելու նպատակով, ստեղծել ԱԺ-ՔՀԿ-Կառավարություն աշխատանքային խումբ՝ 

հակակոռուպցիոն մարմնի հայկական մոդելի ներդրմանն ուղղված իրավական ակտերի 

նախագծերը մշակելու համար, որոնք նույնպես հաշվի չեն առնվել: 

 Օրենքով՝ Հանձնաժողովը մրցութային կարգով ձևավորելու ընթացակարգի փոխարեն, 

առաջարկվում է Հանձնաժողովի անդամների ուղղակիորեն առաջադրման ընթացակարգ՝ 

                                                            
1 Հայաստանի ՔՀԿ-ների հակակոռուպցիոն կոալիցիայի 25.06.2019 թվականի և 03.07.2019 թվականի  

հայտարարությունները հասանելի են  https://armla.am/43693.html և https://armla.am/44019.html 

հղումներով: 



իշխանության երեք թևերի կողմից. 1 անդամին առաջադրելու է Կառավարությունը, 2-րդին` 

Ազգային ժողովի կառավարող խմբակցությունը, 3-րդին և 4-րդին՝ Ազգային ժողովի երկու 

ընդդիմադիր խմբակցությունները, իսկ 5-րդին՝ Բարձրագույն դատական խորհուրդը: Օրենքով 

նախատեսվում է Հանձնաժողովի առաջին կազմը ձևավորել մինչև 2019 թվականի նոյեմբերի 30-

ը: 

Տեղեկացնենք, որ «Կոռուպցիայի կանխարգելման հանձնաժողովի մասին» օրենքը ընդունվել է  

2017 թվականին, իսկ 2018 թվականի հունիսի 20-ին 6-րդ գումարման ԱԺ նախագահի թիվ Կ-195 

կարգադրությամբ ձևավորվել է Հանձնաժողովի անդամների պաշտոններում թեկնածուների 

ընտրության մրցութային խորհուրդը, որը մինչև 2019 թվականի հունվարին ձևավորված 7-րդ 

գումարման ԱԺ կազմավորումը, հրավիրել է նիստեր, կատարել մրցույթի կազմակերպման 

համար անհրաժեշտ զգալի չափով նախապատրաստական աշխատանքներ: Այնուհետև, հաշվի 

առնելով այն հանգամանքը, որ մրցութային խորհրդի աշխատանքների կանոնակարգման 

տեխնիկական մասը օրենքով դրված էր Ազգային ժողովի վրա, Թավշյա հեղափոխությունից 

հետո մրցութային խորհուրդը օբյեկտիվորեն հնարավորություն չի ունեցել նիստեր գումարել և 

աշխատանքներ իրականացնել։ Ապա, 2019 թվականի հունվարին ԱԺ նախագահի պաշտոնում 

ընտրված Արարատ Միրզոյանը, հիմք ընդունելով միայն 7-րդ գումարման ԱԺ կազմավորման   

փաստը, առանց որևէ իրավական հիմնավորման համապատասխան գրություններ է ուղարկել 

մրցութային խորհրդի կազմում անդամ նշանակելու իրավասություն ունեցող 5 մարմիններին2՝ 

մրցութային խորհրդի նոր անդամի թեկնածու առաջադրելու համար։ Ի պատասխան՝ այդ 

մարմինները կրկին ներկայացրել են արդեն գործող մրցութային խորհրդի կազմում ընդգրկված 

նույն անդամների թեկնածությունները, բացառությամբ Սահմանադրական դատարանի 

ներկայացուցչի։ Հիշյալը պայմանավորված էր նրանով, որ ՍԴ ներկայացուցիչը ընտրվել էր 7-րդ 

գումարման պատգամավոր, և վերջինս փոխարինվեց ՍԴ այլ ներկայացուցչով։ Ավելին, 

iravaban.net լրատվական կայքի կողմից Ազգային ժողովի նախագահին ուղղված գրավոր 

հարցման պատասխանից պարզ է դարձել, որ Արարատ Միրզոյանի՝ ԱԺ նախագահ 

նշանակվելուց հետո մրցութային խորհրդի  որևէ նիստ տեղի չի ունեցել, ինչը վկայում է, որ ԱԺ 

նախագահ Արարատ Միրզոյանը, ի սկզբանե չի ցանկացել աշխատել Խորհրդի գործող կազմի 

հետ, չի ընդունել Խորհրդի կողմից կատարված մեծածավալ աշխատանքի արդյունքները, և 

պարզելով, որ նոր Խորհրդում ներկայացված պետք է լինեն նույն անդամները՝ նախաձեռնել է 

Օրենքի նախագծի մշակումը: 

                                                            
2 09.06.2017 թվականին ընդունված «Կոռուպցիայի կանխարգելման հանձնաժողովի մասին» օրենքի 11-րդ 

հոդվածի 2-րդ մասի համաձայն՝ Մրցութային խորհուրդը կազմված էր Սահմանադրական դատարանի 

նախագահի, Մարդու իրավունքների պաշտպանի, Ազգային ժողովի ընդդիմադիր խմբակցությունների, 

Հանրային խորհրդի և Փաստաբանների պալատի կողմից նշանակված մեկական անդամներից:  



Ազգային ժողովի կողմից Օրենքի ընդունումից հետո Կոալիցիան 2019 թվականի հոկտեմբերի 4-

ին դիմել է Հայաստանի Հանրապետության նախագահին՝ առաջարկելով չստորագրել Օրենքը և 

դիմել ՀՀ սահմանադրական դատարան՝ Օրենքի՝ Սահմանադրությանը 

համապատասխանության հարցը որոշելու նպատակով։ Հիշյալը պայմանավորված է այն 

հանգամանքով, որ Օրենքի կանոնակարգումները հակասում են Հայաստանի Հանրապետության 

կողմից վավերացրած միջազգային պայմանագրերին (ՄԱԿ-ի Կոռուպցիայի դեմ կոնվենցիայի 5-

րդ և 13-րդ հոդվածներ, ԵԽ «Կոռուպցիայի մասին» քրեական իրավունքի կոնվենցիայի 20-րդ 

հոդված), Հայաստանի Հանրապետության սահմանադրությանը  (5-րդ հոդվածի 3-րդ մաս), 

Հայաստանի Հանրապետության ստանձնած միջազգային հանձնառություններին, հեղինակավոր 

միջազգային կազմակերպությունների կողմից ընդունված բանաձևերին ու սկզբունքներին (ԵԽ 

նախարարների կոմիտեի Կոռուպցիայի դեմ պայքարի 20 հիմնական սկզբունքների մասին թիվ 

(97) 24 բանաձևը (մասնավորապես՝ սկզբունք 3),  Տնտեսական համագործակցության և 

զարգացման կազմակերպության (ՏՀԶԿ) Ստամբուլյան հակակոռուպցիոն գործողությունների 

շրջանակներում Հայաստանի վերաբերյալ չորրորդ փուլի զեկույցի 1-ին և 3-րդ 

հանձնարարականներ, Ջակարտայի սկզբունքներ)3։ 

Հիշեցնենք, որ ՏՀԶԿ Արևելյան Եվրոպայի և Կենտրոնական Ասիայի երկրների 

հակակոռուպցիոն ցանցի մոնիթորինգի 4-րդ փուլի «Հակակոռուպցիոն բարեփոխումները 

Հայաստանում» վերտառությամբ 2018 թվականի զեկույցով ՏՀԶԿ-ն Հայաստանին առաջարկել է. 

«Ապահովել Կոռուպցիայի կանխարգելման հանձնաժողովի անդամների նշանակման 

թափանցիկությունն ու օբյեկտիվությունը, որը զերծ կլինի ցանկացած միջամտությունից, 

ներառյալ՝ քաղաքական, և որ գործընթացը կդիտվի որպես օբյեկտիվ հասարակության լայն 

շերտերի կողմից»։ 

Ուշագրավ է այն հանգամանքը, որ ոչ մրցութային կարգով Հանձնաժողովը ձևավորելու մասին 

Օրենքով առաջարկվող կանոնակարգումներին, ի սկզբանե, դեմ էր նաև ՀՀ արդարադատության 

նախարարությունը։ Այս մասին հրապարակայնորեն հայտարարել են նախարարության 

ներկայացուցիչները՝ հակակոռուպցիոն նոր ռազմավարության նախագծի հանրային 

քննարկումների ժամանակ։ Այդուհանդերձ, 2019 թվականի օգոստոսի 9-ին ՀՀ 

արդարադատության նախարարության կողմից ՀՀ դատական օրենսգիրք սահմանադրական 

օրենքում փոփոխություններ և լրացումներ նախատեսող օրենքների նախագծերի փաթեթի հետ 

մեկտեղ հանրային քննարկման է ներկայացվում «Կոռուպցիայի կանխարգելման հանձնաժողովի 

                                                            
3 Հայաստանի ՔՀԿ-ների հակակոռուպցիոն կոալիցիայի Հայաստանի ՀՀ նախագահին՝ ՀՀ ԱԺ-ի կողմից 

13.09.2019թ.-ին երկրորդ ընթերցմամբ և ամբողջությամբ ընդունված «Կոռուպցիայի կանխարգելման 

հանձնաժողովի մասին» օրենքում փոփոխություններ և լրացումներ կատարելու մասին» ՀՀ օրենքը 

չստորագրելու մասին դիմումին կարող եք ծանոթանալ հետևյալ հղմամբ՝ https://armla.am/45040.html: 



մասին» օրենքում լրացումներ և փոփոխություններ կատարելու մասին»  օրենքի նոր նախագիծ, 

որում, հետևելով Կոալիցիայի կոչին և առաջարկություններին՝ թեև վերականգնվել էր 

Հանձնաժողովի անդամների ընտրությունը մրցութային կարգով անցկացնելու և դա 

իրականացնելու համար մրցութային խորհուրդ ձևավորելու կարգավորումները, 

այնուամենայնիվ, Օրենքի նոր նախագծով  նախատեսվում էր, որ Հանձնաժողովի առաջին 

կազմը ձևավորում է Ազգային ժողովը՝ Կառավարության, Ազգային ժողովի խմբակցությունների, 

Բարձրագույն դատական խորհրդի առաջադրած թեկնածուներից:  Վերոնշյալ օրենսդրական 

փաթեթի վերաբերյալ 2019 թվականի հոկտեմբերի 11-12-ին տեղի ունեցած Վենետիկի 

հանձնաժողովի 120-րդ լիակատար նիստում ընդունված համատեղ եզրակացության4 մեջ 

Վենետիկի հանձնաժողովը «Կոռուպցիայի կանխարգելման հանձնաժողովի մասին» օրենքում 

լրացումներ և փոփոխություններ կատարելու մասին»  օրենքի վերաբերյալ հայտնել է, որ ոչ 

մրցութային կարգով Հանձնաժողովի ձևավորման ընթացակարգը կարելի է համարել 

«ժամանակավոր լուծում» և երբ Հանձնաժողովը կսկսի գործել, ոչինչ չի խանգարում վերանայել 

գործող ընթացակարգը՝ թեկնածուների նշանակման գործընթացի ավելի քիչ քաղաքականացված 

գործընթաց ապահովելու համար: Վենետիկի հանձնաժողովը հիշյալ եզրակացությամբ 

իրավացիորեն այլ կարևոր հարցեր էլ է բարձրացրել, որոնք նույնպես նախկինում Կոալիցիայի 

կողմից ներկայացվել են5 Կառավարության և Ազգային ժողովի քննարկմանը, բայց դրանք կրկին 

անգամ չեն ընդունվել քաղաքական իշխանության կողմից։  

Տեղեկացնենք նաև, որ նախքան Վենետիկի հանձնաժողովի կողմից նշված օրենսդրական 

փաթեթի վերաբերյալ եզրակացության ընդունումը, 2019 թվականի սեպտեմբերի 18-ին 

Վենետիկի հանձնաժողովի փորձագետների հայաստանյան այցի շրջանակներում տեղի 

ունեցած հանդիպման ժամանակ «Իրավաբանների հայկական ասոցիացիա» ՀԿ-ի 

փորձագետները ներկայացրել են ԻՀԱ-ի և Կոալիցիայի տեսակետները Օրենքի խնդրահարույց 

կարգավորումների վերաբերյալ6: 

Այսպես, թեև Հայաստանի Հանրապետության կողմից վավերացված վերոնշյալ միջազգային 

փաստաթղթերում բացառիկության կարգով ընդգծվում է ներպետական մակարդակում 

այնպիսի մեխանիզմների ներդրման անհրաժեշտությունը, որոնք պետք է երաշխավորեն 

                                                            
4 Վենետիկի հանձնաժողովի 120-րդ լիակատար նիստում ընդունված համատեղ եզրակացությանը կարող 

եք ծանոթանալ հետևյալ հղմամբ․ https://www.venice.coe.int/webforms/documents/?pdf=CDL-AD(2019)024-

e&fbclid=IwAR2YqiVm3gfGuXGFdAoOJJ8xPwvQUtKbepj_gQHXPlP4tdLUdx5M5HLj2Qo  
5 Իրավաբանների հայկական ասոցիացիայի և Հայաստանի ՔՀԿ-ների հակակոռուպցիոն կոալիցիայի 

կարծիքը, դիտողությունները և առաջարկությունները՝ Դատական օրենսգրքի, «Կոռուպցիայի 

կանխարգելման հանձնաժողովի» մասին օրենքի և հարակից այլ օրենքների նախագծերի վերաբերյալ 

կարող եք ծանոթանալ հետևյալ հղմամբ․ https://armla.am/44548.html։ 
6 Հանդիպման մասին տեղեկատվությանը կարող եք ծանոթանալ հետևյալ հղմամբ՝ 

https://armla.am/44761.html: 



հակակոռուպցիոն մարմինների կառուցվածքային, գործառութային և ֆինանսական 

անկախությունը՝ զերծ որևէ տեսակի ազդեցությունից, այդ թվում նաև՝ քաղաքական, ինչպես նաև 

կարևորվում է «անհրաժեշտ անկախության, ինքնուրույնության և ինքնավարության 

ապահովումն՝ առանց որևէ ազդեցության, այդ թվում՝ քաղաքական»՝ հատուկ տեղ հատկացնելով 

կոռուպցիայի դեմ պայքարում հասարակության լայն մասնակցությանը, այդուհանդերձ՝ 

իրականությունը լիովին այլ է: Ներկայիս քաղաքական իշխանությունները ներկայացնելով ոչ 

հիմնավոր և սուբյեկտիվ պատճառաբանություններ, մասնավորապես՝ որ իրենց նման 

գործելաոճը պայմանավորված է «Հանձնաժողովի հրատապ կազմավորման օբյեկտիվ 

անհրաժեշտությունից», ամեն կերպ փորձում են իրենց քաղաքական ազդեցությունն ու 

իրավասությունները օգտագործել և ոչ մրցութային կարգով ձևավորել Հանձնաժողովը, ինչն, ի 

սկզբանե, չի երաշխավորում Հանձնաժողովի անդամների ապաքաղաքական դիրքորոշումը, 

անկողմնակալությունը, չեզոքությունը, բարեխղճությունն ու իրավասությունը:  

 

Բ) Հակակոռուպցիոն քաղաքականության խորհուրդ 

 

2019 թվականի հունիսի 24-ին ՀՀ վարչապետի N 808-Ն որոշման համաձայն՝ Խորհուրդը 

խորհրդակցական մարմին է, որի հիմնական նպատակը՝ Հայաստանի Հանրապետությունում 

կոռուպցիայի դեմ պայքարի, կոռուպցիայի հաղթահարման ուղղությամբ նախանշվող 

առաջնահերթությունների և առաջարկվող լուծումների քննարկումն է, ինչպես նաև 

կոռուպցիայի կանխարգելմանը նպաստող քաղաքականությունների, ծրագրերի և իրավական 

ակտերի նախագծերի վերաբերյալ դիրքորոշում հայտնելը: Հիշյալ որոշման ընդունումից հետո 

նախկինում գործող Կոռուպցիայի դեմ պայքարի խորհուրդը դադարեցրել է իր գործունեությունը 

և, ի սկզբանե, տպավորություն էր ստեղծվել, որ վերակազմավորումից հետո այս Խորհուրդը նոր 

ստեղծվող մարմին է լինելու, նոր լիազորություններով, բայց իրականում այն էականորեն չի 

տարբերվում նախկինում գործող Կոռուպցիայի դեմ պայքարի խորհրդից, ավելին, այս նոր 

Խորհուրդը իր կազմով և կարգավորումներով ռեգրես է հակակոռուպցիոն պայքարում՝ ստորև 

ներկայացվող հիմնավորմամբ: 

Այսպես, նոր Խորհրդում առանց որևէ հիմնավորման, նվազեցվել է հակակոռուպցիոն 

քաղաքականության մշակման և իրականացման հարցում ՔՀԿ-ների, տեղական 

ինքնակառավարման մարմինների և Հանրային խորհրդի դերը, քանի որ Խորհրդի կազմից դուրս 

էին մնացել Հանրային խորհուրդը, Կոալիցիան, Հայաստանի Համայնքների Միությունը: Ավելին, 

հիշալ որոշմամբ չի նախատեսվել Խորհրդում ներգրավվելու նպատակով մրցույթի 

կազմակերպում Կոալիցիաների համար, ինչի վերաբերյալ սույն թվականի հուլիսի 3-ին տեղի 



ունեցած Կոալիցիայի կառավարման խորհրդի արտահերթ նիստի արդյունքներով Կոալիցիայի 

կառավարման խորհուրդը հանդես է եկել  հայտարարությամբ7  նշելով, որ որևէ կերպ 

հիմնավորված չի եղել Խորհրդի կազմից Կոալիցիային արհեստականորեն դուրս թողնելու 

մոտեցումը, ուստի Կոալիցիայի կառավարման խորհրդի անդամ կազմակերպությունները 

նպատակահարմար չեն գտնում ՀՀ վարչապետի որոշմամբ սահմանված ընթացակարգերով 

մասնակցել Խորհրդին ՔՀԿ-ների անդամության համար կազմակերպվող մրցույթին: 

Միաժամանակ, անկախ խորհրդին անդամակցելու փաստից, Կոալիցիայի կառավարման 

խորհրդի անդամ կազմակերպությունները հայտնել են իրենց պատրաստակամությունը 

այսուհետ նույնպես շարունակել աջակցել ՀՀ կառավարությանը՝ հակակոռուպցիոն 

քաղաքականությունների մշակման և բարելավման գործում` նպատակ ունենալով ապահովել 

կոռուպցիայից զերծ, ներդաշնակ, և երջանիկ հասարակության կառուցումը Հայաստանի 

Հանրապետությունում: 

Հարկ է ընդգծել նաև, որ Խորհրդի կազմում ՀԿ-ների ներգրավման համար հայտարարված 

մրցույթը կազմակերպվել է մի շարք խախտումներով: Այս մասին է վկայում www.iravaban.net 

անկախ լրատվական կայքի կողմից իրականացված հետաքննությունը8։ Այսպես, Որոշման 

իրավակարգավորումները թույլ չեն տալիս երկարացնել արդեն իսկ հայտարարված մրցույթի 

ժամկետը, սակայն ՀՀ արդարադատության նախարարությունը, առանց որևէ լիազորության, 

հետաձգել է մրցույթի ժամկետը 1 օրով։ Հետաքրքրական է այն, որ մրցույթում հաղթող 

ճանաչված հայտեր ներկայացրած 6 կառույցներից 4-ը դիմել են հենց այդ երկարացված մեկ 

օրվա ընթացքում։ Նման պայմաններում ողջամտորեն առաջանում են հիմնավոր կասկածներ 

առ այն, որ հասարակական կազմակերպությունների և ՀՀ արդարադատության 

նախարարության միջև եղել է նախնական ոչ օրինական և ոչ իրավաչափ 

պայմանավորվածություն, և նախատեսված մրցույթի ժամկետի մեկ օրով երկարացումը 

պայմանավորված է եղել նախապես համաձայնեցված ՀԿ-ների մուտքը հակակոռուպցիոն 

քաղաքականության խորհրդում ապահովելու նպատակով։  

Հետաքրքրական է, որ www.iravaban.net անկախ լրատվական կայքի կողմից իրականացված 

հետաքննության հրապարակումից հետո Խորհրդի կազմում ընդգրկված «Հետաքննող 

լրագրողներ» ՀԿ-ն դուրս է եկել Խորհրդի կազմից: Վերջինս, մյուս 3 ՀԿ-ների նման, իր հայտը 

ներկայացրել էր մրցույթի ժամկետը մեկ օրով երկարացնելու օրը։  

Հարկ է նաև նշել, որ հետաքննության վերաբերյալ ՀՀ արդարադատության նախարարությունը 

հանդես չի եկել պաշտոնական պարզաբանմամբ։ Հաշվի առնելով վերոհիշյալը՝ Կոալիցիան 

առաջարկել է ՀՀ վարչապետին՝ վերանայել Խորհրդի կազմում ՀԿ-ների ներգրավման համար 

                                                            
7 Տե՛ս հղում 1-ը: 
8 Հետաքննությանը կարող եք ծանոթանալ հետևյալ հղմամբ՝ https://iravaban.net/233713.html:  



հայտարարված մրցույթի ոչ իրավաչափ և ոչ օրինական արդյունքները` հաղթող ճանաչված 4 

ՀԿ-ների մասով, և հայտարարվի նոր մրցույթ` Խորհրդի կազմում պակասող 4 ՀԿ-ների 

ներգրավման նպատակով: Հակառակ պարագայում, ստացվում է, որ հակակոռուպցիոն 

գործունեություն իրականացնող մարմինն իր աշխատանքների մեկնարկն արդեն իսկ տվել է 

իրավական ակտերի կոպիտ խախտումներով։ 

Կոալիցիան Վարչապետին առաջարկել է վերանայել իր Որոշումը և հակակոռուպցիոն 

քաղաքականության խորհրդին անդամակցելու նպատակով նախատեսել մրցույթ նաև 

Կոալիցիաների համար։   

«24» հոկտեմբերի, 2019թ. 

 

Ծանոթություն. 

 ա/ Հայաստանի ՔՀԿ-ների հակակոռուպցիոն կոալիցիան ստեղծվել է 2014 թվականի նոյեմբերի 28-ին, 

որին անդամակցում են շուրջ 90 կառույցներ Երևանից և ՀՀ մարզերից: Կոալիցիայի հիմնական 

նպատակներն են՝ բարձրացնել ՔՀԿ-ների կողմից հակակոռուպցիոն բարեփոխումների նկատմամբ 

հանրային վերահսկողության արդյունավետությունը, նպաստել հակակոռուպցիոն ինստիտուցիոնալ 

մեխանիզմների ամրապնդմանը և զարգացմանը, աջակցել հասարակության հակակոռուպցիոն 

ընկալման և իրազեկության մակարդակի բարձրացմանը։ 

բ/ Հայաստանի ՔՀԿ-ների հակակոռուպցիոն կոալիցիայի որոշմամբ՝ Իրավաբանների հայկական 

ասոցիացիա ՀԿ-ը հանդիսանում է Կոալիցիայի քարտուղարությունը։  

 


